
PËR PROJEKTLIGJIN

“PËR 

NJË SHTESË DHE NDRYSHIME NË LIGJIN NR. 10 463, DATË               22.9. 2011 “PËR MENAXHIMIN E INTEGRUAR TË MBETJEVE”, I NDRYSHUAR”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Në funksion të mbrojtjes së mjedisit dhe menaxhimit të interguar të mbetjeve, nisur edhe nga procesi i këshillimit kombëtar, është vlerësuar ndërmarrja e iniciativës, mbi ashpërsimin e kundërvajtjeve administrative në masën 30%, të vlerës së përcaktuara në legjislacionin në fuqi për mjedisin. Gjithashtu, nëpërmjet këtij projektligji synohet të realizohet ekzekutimi i kundravajteve administrative, të parashikuara në ligjin nr. 10431/2011, duke i kthyer ato si titull ekzekutiv, me përfundimin e procesit të ankimit gjyqësor dhe ekzekutimin e tyre nga zyra e permbarimit, në përputhje me parashikimet e nenit 510 të KPrA dhe Ligjit nr.10279/2010 “Për kundërvajtjet administrative”.
Qëllimi i ligjit është forcimi i masës së gjobës për kundravajtjet administrative në legjislacionin në fuqi për mbetjet, në masën 30% të vlerës së gjobave, nisur edhe nga rezultatet e këshillimit kombëtar, ku rezultoi se qytetarët vlerësuan se për të parandaluar veprimet e individëve apo subjekteve të cilët shkatojnë ndotjen e mjedisit dhe hapësirave publike nevojitet që të ashpërsohen masat ndëshkuese.

Nëpërmjet kësaj iniciative synohet të ketë një rritje të ndërgjegjësimit publik dhe si rrjedhojë, të cojë në një ulje të nivelit të ndotjes së mjedisit, menaxhimit të integruar të mbetjeve, përmirësimit të cilësisë së jetës e një mjedisi më të pastër.
Projektligji do të vendosë parashikime për kundërvajtjet e kryera nga individët në kundërshtim me legjislacionin në fuqi në fushën e mbetjeve, konkretisht për hedhjen, groposjen, djegjen, braktisjen, depozitimin dhe asgjesimin e mbetjeve.

zhvillimi i kapaciteteve dhe aftësive profesionale të nëpunësve të strukturave përgjegjëse për kryerjen e inspektimeve dhe kontrolleve, garantimi i efikasitetit te sanksioneve administrative nëpërmjet ndryshimit të natyrës juridike të sanksioneve. 

Gjithashtu, projektligji parashikon unifikimin e terminologjisë me KPrA përsa i përket termit “revokim” me “shfuqizim” si dhe unifikimin e terminologjisë lidhur me strukturën përgjegjëse inspektuese në fushën e mjedisit.
II. VLERËSIMI I PROJEKTAKTIT NË RAPORT ME PROGRAMIN POLITIK TË KESHILLIT TË MINISTRAVE, ME PROGRAMIN ANALITIK TE AKTEVE DHE DOKUMENTE TË TJERA POLITIKE

Miratimi i këtij projektligji është i parashikuar në Programin e Përgjithshëm Analitik të Akteve të Ministrisë së Turizmit dhe Mjedisit për vitin 2024, dhe është në përputhje edhe me Programin Politik të Këshillit të Ministrave.
III.   ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Zhvillimet në mjedis dhe në fushën e menaxhimit të integruar të mbetjeve të ndodhura në periudhën kohore që nga viti 2011 kur është miratuar ligji për menaxhimin e integruar të mbetjeve ka pësuar ndryshime të konsiderueshme. Në kontekstin global dhe Evropian EU ‘Aqcuis’ për kapitullin 27 “Mjedisi dhe ndryshimet klimatike” dhe nënkapitulli i mbetjeve kanë marrë zhvillime dhe tendenca të reja, që lidhen më rritjen e shkallës së reduktimit, riciklimit dhe ripërdorimit të mbetjeve dhe reduktimin e sasisë së mbetjeve që shkon në landfille. Në këtë kontekst zbatimi i hierarkisë së mbetjeve kërkon angazhimin e gjithësecilit për sigurimin e menaxhimit të integruar të mbetjeve dhe eliminimin e keqmenaxhimit të mbetjeve nëpëmjet, hedhjes, groposjes, djegjes apo asgjësimit të tyre në kundërshtim me dispozitat ligjore.

Paralelisht me këtë për shkelësit e ligjit duhen forcuar masat ndëshkuese duke reflektuar dhe ndryshimet ekonomike të ndudhura prej mëse një dekade dhe në kontekstin e indeksimit të kostove dhe pagave dhe normës së infacionit si dhe rrethaneve të tjera ekonomike. 

Propozimi nëpërmjet amendimit/ndryshimit të këtij projektigji konsiston në forcimin e masës së gjobave për kundravajtjet administrative në legjislacionin në fuqi për menaxhimin e integruar të mbetjeve me 30% të vlerës së gjobave për të gjitha veprimet në kundërshtim me dispozitat e ligjit për hedhjen apo groposja e të gjitha llojeve të mbetjeve në vende publike; djegien e të gjitha llojeve të mbetjeve si dhe braktisjen, depozitimin apo asgjësimin e pakontrolluar të mbetjeve.

Në të njëjtën kohë parashikohen për herë të parë masa për kundërvajtjen e kryera nga individë, gjë e cila mungon në legjislacionin aktual, nëpërmjet futjes së konceptit dhe përkufizimit për individin në ligjin bazë ‘Për menaxhimin e integruar të mbetjeve’. Njëkohësisht nëpërmjet këtij propozimin do të realizohet edhe parashikimi në legjislacionin e fushës së mbetjeve të dënimit me gjobë si titull ekzekutiv, në përputhje me nenin 510 të Kodit të Procedurës Civile dhe Ligjin nr.10279/2010 “Për kundërvajtjet administrative”. Ky parashikim në legjislacionin e menaxhimit të integruar të mbetjeve të dënimit me gjobë si titull ekzekutiv do të sjellë efektivitet në ekzekutimin e sanksioneve që vendosen nga organet administative. 
Projektligji u publikua në regjistrin elektronik të njoftimit dhe konsultimit publik (RENJKP) nga data 28.07.2022  deri me datë 20.12.2022, por nuk ka patur asnjë koment për të, pavarësisht se numri i shikimeve është 658. Gjithashtu, projektligji është publikuar edhe në faqen zyrtare të Ministrisë së Turizmit dhe Mjedisit.  
Ky projektligj është diskutuar edhe në dëgjesën publike, që u mbajt pranë Ministrisë së Turizmit dhe Mjedisit në datë 01.11.2022, ora 11:00. Në takim morën pjesë përfaqësues nga MTM, përfaqësues nga grupet e interesit si Universitetet, media, shoqata te ndryshme dhe përfaqësues të shoqërisë civile të angazhuara në fushën e natyrës. Të pranishmit, u shprehen parimisht dakord për ashpërsimin e masave, duke kërkuar në të njëjtën kohë fuqizimin e strukturave inspektuese si dhe qartësimin e roleve dhe përgjegjësive e të gjitha strukturave të përfshira në këtë proces.
IV. VLERËSIMI I LIGJSHMERISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në mbështetje të neneve 78 dhe 83, pika 1, të Kushtetutës dhe është në harmonizim me Kodin e Procedurës Administrative dhe legjislacionin në fuqi për mjedisin.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk ka për qëllim përafrimin e legjislacionit me Acquis Communautaire.

VI. PËRMBLEDHJE SHPJEGUESE E PËRMBAJTJES SË PROJEKTAKTIT.

Projektligji i propozuar konsiston vecanërisht në ndryshimin e parashikimeve për kundërvajtjet administrative, si më poshtë vijon :
Në nenin 1 të projektligjit parashikohet ndryshimi i nenit 3, ku shtohet një pikë e re me përkufizimin e termit ‘individ’.

Në nenin 2 të projektligjit parashikohet ndryshimi i nenit 62 që lidhet me rishikimin e masës së gjobave për kundravajtjet administrative, në masën 30 %.
Në nenin 3 parashikohet –ndryshimi i pikave 3 dhe 4, të nenit 63/1, të cilat konsistojnë në :
“3. Gjoba në zbatim të këtij neni, përbën titull ekzekutiv me përfundimin e shqyrtimit të ankimit administrativ dhe ngarkohet zyra e përmbarimit për ekzekutimin e saj. Gjoba paguhet brenda 10 ditëve nga data kur është njoftuar kundërvajtësi për vendimin e dënimit me gjobë, që përbën titull ekzekutiv, në përputhje me legjislacionin në fuqi për kundërvajtjet administrativ ; Po ashtu, në pikën 4, fjalët “apo të revokojë” zëvendësohen me fjalët “apo të shfuqizojë”, si dhe kudo në tekstin e ligjit, fjalët: “Inspektorati/t për Mjedisin”, “Inspektorati” “Inspektorati që mbulon fushën për mbrojtjen e mjedisit”, zëvendësohen me fjalët: “struktura/strukturën përgjegjëse inspektuese në fushën e mjedisit”. 

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohen Ministria e Turizmit dhe Mjedisit dhe Agjencia Kombëtare e Mjedisit për zbatimin e këtij ligji.

VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Për hartimin e këtij projektligji kanë kontribuar Drejtoria e Programimit, Standardizimit dhe Harmonizimit të Kuadrit Rregullator dhe Drejtoria e Ekonomisë Qarkulluese në Ministrinë e Turizmit dhe Mjedisit, Agjencia Kombëtare e Mjedisit. Ky projektligj do të dërgohet për mendim tek Ministria e Drejtësisë, Ministria e Financave, Ministrit të Shtetit për Sipërmarrjen dhe Klimën e Biznesit dhe Ministrit të Shtetit për Marrëdhëniet me Parlamentin.

.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Zbatimi i projektligjit nuk ka efekte financiare shtesë për buxhetin e shtetit.

